
(২৫)


যত পান করি, বাড়ে প্রণয়-পিপাসা;—

অনন্ত পিপাসাতুর নায়ক আমার!

ঢালিয়া দিলাম তাহে জীবন, যৌবন

মম, ঝাঁপ দিল রাজহংস উন্মত্তের

প্রায়,—মদন-বিহ্বল! সেই সরোবরে

কভু মৃণালিনী আমি, সখা মধুকর;

আমি মরালিনী, সখা মরাল সুন্দর।

কখন মৃণাল আমি অদৃশ্য সলিলে,

সখা মদমত্ত করী; সলিলের তলে

কভু আমি মীনেশ্বরী, সখা মীনপতি;–

অধিপতি ক্লিওপেট্রা কাম-সরসীর!

এই রূপে, এই সুখে, গেল দিন, গেল

মাস, চলিল বৎসর, বিজলি-ঝলকে,—

অনঙ্গ-বিলাসে, সুরা, সঙ্গীত-বিহ্বল!

 “এক দিন নিজ কক্ষে বসিয়াছি আমি,

মদালসে! শ্লথ দেহ, নিশি-জাগরণে,

অবশ পড়িয়া আছে কোমল ‘ছোফায়’।

কখন পড়িতেছিনু; কভু অন্য মনে

গাইতে ছিলাম গীত গুণ গুণ স্বরে,—

প্রেমময়,—নব রাগে, নব অনুরাগে,

